
UUM ONLINE: Sintok – Seramai 3018 pelajar Universiti Utara Malaysia (UUM) semester kedua 
Sesi 2020 / 2021 (A202) akan menduduki peperiksaan akhir yang akan dilaksanakan secara mod 
‘Take Home’/’Online Exam’ bermula 03 Julai 2021 hingga 11 Julai 2021 ini. 
 
Naib Canselor UUM Prof. Dato’ Dr. Ahmad Bashawir Abdul Ghani berkata, kesemua pelajar dari 
lapan Pusat Pengajian itu membabitkan 44 subjek. 
 
“Naib Canselor berharap pelajar yang berada di rumah atau di kampus telah membuat persiapan 
yang rapi dan dapat menduduki peperiksaan akhir ini dengan tenang walaupun wabak COVID-19 
ini belum reda,’ ujar beliau. 
 
Beliau berharap agar semua pelajar UUM ini sentiasa diberikan kelapangan hati dan ketenangan 
jiwa dalam menghadapi peperiksaan yang akan berlangsung nanti. 
 
Katanya, usaha yang kuat dan disusuli dengan doa tanpa henti dan bertawakal kepada Allah 
pastinya akan dapat menghadapi peperiksaan ini dengan jayanya. 
 
“Ingatlah dan bayangkanlah wajah ibu dan bapa serta keluarga ketika menduduki peperiksaan 
nanti kerana kejayaan di dalam peperiksaan itu nanti akan mengembirakan hati mereka,” ujarnya 
lagi. 
 
Pelajar yang akan menghadapi peperiksaan ini ialah dari Pusat Pengajian Akademi Golf Nasional 
(UUMAGN), Pusat Pengajian Perakaunan Tunku Puteri Intan Safinaz (TISSA-UUM), Pusat 
Pengajian Ekonomi, Kewangan dan Perbankan (SEFB), Pusat Pengajian Antarabangsa (SoIS), 
Pusat Pengajian Kerajaan (SOG), Pusat Pengajian Teknologi Multimedia dan Komunikasi 
(SMMTC), Pengurusan Industri Kreatif dan Seni Persembahan (SCIMPA) dan Pusat Pengajian 
Bahasa, Tamadun dan Falsafah (SLCP). 

